
  
  

Rapid Fire करेंट अफेयर्स (27 March)
27 मार्च को भारत ने मिशन शक्ति को सफलतापूर्वक अंजाम देते हुए एंटी-सैटेलाइट मिसाइल (A-SAT) से तीन मिनट में एक लाइव भारतीय
सैटेलाइट को सफलतापूर्वक मार गिराया। अंतरिक्ष में 300 किमी. दूर पृथ्वी की निचली कक्षा (Low Earth Orbit-LEO) में घूम रहा यह लाइव
सैटेलाइट एक पूर्व निर्धारित लक्ष्य था। A-SAT मिसाइल सिस्टम अग्नि मिसाइल और अडवांस्ड एयर डिफेंस सिस्टम का मिश्रण है। यह
इंटरसेप्टर मिसाइल दो सॉलिड रॉकेट बूस्टरों सहित तीन चरणों वाली मिसाइल थी। आपको बता दें कि अब तक रूस, अमेरिका और चीन के पास ही यह
क्षमता थी और यह क्षमता हासिल करने वाला भारत दुनिया का चौथा देश बन गया है। ‘मिशन शक्ति’ का मूल उद्देश्य भारत की सुरक्षा, आर्थिक
विकास और भारत की तकनीकी प्रगति को दर्शाना है। 
भारत के राष्ट्रपति रामनाथ कोविंद तीन देशों की यात्रा के पहले चरण में क्रोएशिया पहुँचे। क्रोएशिया की राजधानी जगरेब में उन्होंने अपनी
समकक्ष कोलिंदा ग्रैबर-कितारोविच के साथ द्विपक्षीय वार्ता में हिस्सा लिया। इस दौरान दोनों देशों ने संस्कृति, पर्यटन और खेल के क्षेत्र में चार
सहमति पत्रों पर हस्ताक्षर किये। इनमें पर्यटन के क्षेत्र में सहयोग पर जो समझौता हुआ है उसे दोनों देशों के संबंध और मज़बूत होंगे। इसके अलावा,
‘भारतीय खेल प्राधिकरण (SAI) और जगरेब विश्वविद्यालय के काइन्सियोलॉजी (Kinesiology) विभाग के बीच भी खेल में क्षमता निर्माण के लिये
एक सहमति पत्र पर हस्ताक्षर किए गए। जगरेब विश्वविद्यालय में संस्कृत और हिंदी भाषा के लिये भारतीय सांस्कृतिक संबंध परिषद (ICCR) की
पीठ की स्थापना हेतु दो सहमति पत्रों पर हस्ताक्षर किये गए। राष्ट्रपति कोविंद को क्रोएशिया के सर्वोच्च नागरिक सम्मान‘ग्रैंड ऑर्डर ऑफ द
किंग ऑफ तॉमिस्लाव’ से भी नवाज़ा गया। रामनाथ कोविंद क्रोएशिया के दौरे पर आने वाले पहले भारतीय राष्ट्रपति हैं।
नीति आयोग द्वारा नई दिल्ली में आयोजित फिनटेक कॉन्क्लेव में रिज़र्व बैंक के गवर्नर शक्तिकांत दास ने जानकारी दी कि डिजिटल भुगतान को
बढ़ावा देने के उपाय सुझाने के लिये पाँच सदस्यीय एक समिति गठित की गई है। नंदन निलेकणी की अध्यक्षता में इस समिति का गठन इसी वर्ष
जनवरी में किया गया था। इस समिति में पाँच सदस्य हैं और यह देश में डिजिटलीकरण के माध्यम से वित्तीय समावेशन और डिजिटल भुगतान को बढ़ावा
देने के उद्देश्य से गठित की गई है। इस समिति का काम देश में डिजिटल भुगतान की मौजूदा स्थिति की समीक्षा, व्यवस्था में कमियों की पहचान और
उन्हें ठीक के करने के लिये सुझाव देना है। इस समिति को डिजिटल भुगतान की सुरक्षा से जुड़े सुझाव देने के लिये भी कहा गया है।
नौसेना प्रमुख सुनील लांबा ने लोनावला स्थित INS शिवाजी में भारतीय नौसेना की परमाणु, जैविक और रासायनिक प्रशिक्षण सुविधा (Nuclear,
Biological and Chemical Training Facility-NBCTF) का उद्घाटन किया। NBCTF को अभेद्य नाम दिया गया है और यह परमाणु, जैविक
एवं रासायनिक पहचान तथा सुरक्षा प्रणालियों से लैस नौसैनिक जहाज़ों के प्रशिक्षित कर्मियों की मदद करेगा। यह सुविधा नौसेना कर्मियों को
परमाणु, जैविक और रासायनिक एजेंटों का पता लगाने के साथ ही उनके संरक्षण और परिशोधन के लिये वास्तविक प्रशिक्षण प्रदान करेगी। आपको
बता दें कि INS शिवाजी 2019-20 में अपना प्लैटिनम जयंती वर्ष मना रहा है।
भारत और बांग्लादेश के बीच नदी मार्ग के रास्ते क्रूज़ सेवा शुरू होने जा रही है। यह भारत और बांग्लादेश के लिये पर्यटन के लिहाज से काफी
महत्त्वपूर्ण होगा। क्रूज़ शिप कोलकाता से नदी मार्ग से सुंदरबन होते हुए बांग्लादेश जाएगा और वहाँ से भारत के उत्तर-पूर्व क्षेत्र का रुख करेगा।
दोनों देशों के बीच जल परिवहन को बढ़ावा देने के लिये रूपनारायण नदी (राष्ट्रीय जल मार्ग- 86) को प्रोटोकॉल मार्ग के रूप में शामिल किया गया
है। इसके अलावा पश्चिम बंगाल में कोलाघाट और बांग्लादेश में छिलमारी को जहाज़ों के पड़ाव के लिये नामित करने पर भी सहमति हुई है। दोनों देश
पश्चिम बंगाल में जियोंखली से कोलाघाटी तक रूपनारायण नदी को शामिल करने के विषय में विचार करने पर सहमत हुए हैं। पश्चिम बंगाल में कोलाघाट
और बांग्लादेश में छिलमारी को जहाज़ों के विश्राम स्थल के रूप में घोषित करने पर भी सहमति बनी है।
सार्वजनिक क्षेत्र की इंडियन आयल कॉर्पोरेशन (IOC) ने भारत पेट्रो रिर्सोसेज लि. (BPRL) के साथ भागीदारी में अबू धाबी में तेल ब्लॉक हासिल
किया है। इन दोनों कंपनियों में से प्रत्येक इस ब्लाक में 17 करोड़ डॉलर का निवेश करेंगी। गौरतलब है कि IOC-BPRL नAेbu Dhabi
National Oil Company (ADNOC) की प्रतिस्पर्द्धी बोली में पहली बार तटीय ब्लाक-1 में 100 प्रतिशत हिस्सेदारी हासिल की है।
आर्थिक और नकदी संकट से जूझ रहे पाकिस्तान के विदेशी मुद्रा भंडार में चीन ने 2.2 अरब डॉलर की और सहायता की है। भारतीय मुद्रा में यह
रकम लगभग 15 हज़ार करोड़ रुपए के बराबर है। चीन की इस सहायता से पाकिस्तान के विदेशी मुद्रा भंडार की स्थिति कुछ बेहतर हो सकेगी। इससे
पाकिस्तान विदेशी ऋण किस्त का समय पर भुगतान कर सकेगा और डिफाल्ट होने से बच जाएगा। चीन से मिली इस मदद के बाद पाकिस्तान चालू
वित्त वर्ष में अपने मित्र देशों से 9.1 अरब डॉलर की वित्तीय सहायता प्राप्त कर चुका है। चीन से पाकिस्तान को 4.1 अरब डॉलर की मदद दी गई है
और सऊदी अरब से तीन अरब डॉलर की मदद उसे मिली है। इसके अलावा संयुक्त अरब अमीरात से भी दो अरब डॉलर की मदद पाकिस्तान को मिली
है। गौरतलब है कि पाकिस्तान की आर्थिक हालत खस्ता है और वह अलग-अलग तरीकों से धन जुटाने का प्रयास कर रहा है।
किंग्स कॉलेज लंदन की शोधकर्त्ता डॉ. तमसीन एडवर्ड्स ने अपने एक नवीनतम शोध में दावा किया है कि अंटार्कटिका में बर्फ काफी तेज़ी से पिघल
रही है, लेकिन इसके बावजूद इस सदी के अंत तक इससे समुद्र का जलस्तर छह से सात इंच तक ही बढ़ेगा जो पहले के अनुमान से करीब सात गुना कम
है। गौरतलब है कि पहले के शोधकर्त्ताओं ने इसके 44 इंच तक बढ़ने की आशंका जाहिर की थी। इस शोध के लिये शोधकर्त्ताओं ने 30 लाख वर्ष
पहले के आँकड़े, 1.25 लाख वर्ष पहले के आँकड़े और 25 वर्ष पहले के आँकड़ों की पड़ताल की। इससे पता चला कि अंटार्कटिका की बर्फ पहले से
पिघलती रही है और इन वर्षों के दौरान समुद्र के जलस्तर में इतना बड़ा परिवर्तन नहीं आया जैसा कि पहले के कई शोधों में दावा किया गया था।
जर्मनी के स्टॉसबर्ग में हुई बैठक में यूरोपीय संसद ने विवादास्पद कॉपीराइट सुधारों को मंज़ूरी दे दी। समाचार प्रकाशकों और मीडिया कारोबारियों ने
इन सुधारों का समर्थन किया था, लेकिन गूगल जैसी प्रौद्योगिकी कंपनियाँ इसके खिलाफ थीं। संसद में इस मुद्दे पर गहन चर्चा के बाद कानून को
274 के मुकाबले 348 मतों से पारित कर दिया गया । गौरतलब है कि यूट्यूब और फेसबुक के आगमन के बाद से ही यूरोपीय कॉपीराइट कानून में सुधार



की मांग हो रही थी, क्योंकि 2001 के बाद से इसमें बदलाव नहीं हुआ था। मीडिया कंपनियों और लेखकों-कलाकारों ने इसका जोर-शोर से समर्थन
किया। वे सभी उपयोगकर्त्ताओं को कंटेट प्रसारित करने अनुमति देने के लिये वेब कंपनियों से भुगतान की मांग कर रहे थे।

